
ЎЗБЕКИСТОН РЕСПУБЛИКАСИ НОМИДАН

Ҳ  У  К  М
2021 йил апрель ойининг 14 куни жиноят ишлари бўйича Қўқон шаҳар суди ўз биносида, очиқ суд мажлисида, раислик қилувчи жиноят ишлари бўйича Қўқон шаҳар судининг судьяси А.Омонов, судя ёрдамчиси З.Рахматиллаевнинг котиблигида, тарафлардан давлат айбловчиси Қўқон шаҳар прокурори ёрдамчиси Ғ.Рўзиев, судланувчи И.Х. ва унинг ҳимоячиси М.Худайназаровларнинг иштирокида И.Х.га оид № 1-1503-2105/---сонли жиноят ишини кўриб чиқди.

Иш ҳужжатларига кўра:

И.Х. (И.Х.), 1979 йил ---да Жиззах вилояти, Бахмал туманида туғилган, миллати ўзбек, Ўзбекистон Республикаси фуқароси, маълумоти ўрта, оиласи билан ажрашган, бир нафар фарзанди бор, муқаддам судланмаган, ишламайди, Жиззах вилояти, -- тумани, --- маҳалла фуқаролар йиғини, --- кўчаси, --уйда яшаган, иш бўйича эхтиёт чораси сифатида 2021 йил 9 март кунидан қамоқда сақланаётган, айблов далолатномаси нусхасини 
2021 йил 15 март куни олган.
Ўзбекистон Республикаси ЖКнинг 109-моддаси 2-қисми билан айбланган.

Суд, судланувчи, жабрланувчи ва гувоҳларларнинг кўрсатувларини тинглаб, иш ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни
А  Н  И  Қ  Л  А  Д  И:

Судланувчи И.Х. 2020 йил 4 ноябрь куни соат 4:30 ларда Қўқон шаҳар, Иттифоқ кўчаси 20-уй 4-хонадонда шаръий турмуш ўртоғи Азизова Дилоромхон Нематжоновна билан ўзаро оилавий келишмовчилик сабабли жанжаллашиб кетиб, жанжал давомида Д.Азизованинг танасининг турли соҳаларига қўллари билан қасддан уриб, унга соғлиғини бузилишига олиб келган енгил шикаст етказган.
Суд-тиббий экспертизасининг 2020 йил 13 ноябрдаги № 5490-сонли хулосасига кўра, Д.Азизовада пешона ва ўнг кўз юқори қовоқ соҳаларида қонталашлари, кўриш ўткирлиги пасайиши билан кузатилган иккала кўз контузияси енгил даражаси бўлиб, бу тан жароҳатлари олти кундан ортиқ, аммо йигирма бир кундан кўп бўлмаган муддатга бузилишига олиб сабабчи бўлган енгил шикастлар тоифасига кириши аниқланган.
Судланувчи И.Х. судда, айбига тўлиқ иқрор бўлиб, Д.Азизова билан 2013 йилдан буён шаръий никох асосида бирга яшаб келишини, 2020 йил 4 ноябрь куни Қўқон шаҳрига келиб, турмуш ўртоғи Д.Азизова ижарага яшаб келаётган хонадонга боргани, хонадон эшигини тақиллангани, ҳеч ким очмаганидан сўнг эшикни қаттиқ итариб очгани, хонадонда турмуш ўртоғи Д.Азизова ва фарзанди бўлганлигини, ўша куни Д.Азизова уйида нон ҳам йўқлигини айтиб, жанжал қилганида, бироз спиртли ичимлик ичиб маст бўлганлиги учун унга икки маротаба шапалоқ ургани, сўнг Д.Азизованинг укаси Н.Деҳқонов келиб уни олиб кетгани, ҳозирда қилмишидан чин кўнгилдан пушаймонлиги, оилавий шароитини инобатга олиб, енгиллик беришни сўради.
Бундан ташқари, суд, судланувчи И.Х.нинг айби, қуйидаги далиллар билан ҳам тўлиқ тасдиқланади деб ҳисоблайди.

Жабрланувчи Д.Азизова суд мажлисида, И.Х. билан 2013 йилдан буён шаръий никох асосида бирга яшаб келишини, 2020 йил 4 ноябрь куни соат 04:00 ларда И.Х. уйига маст ҳолатда келганида, жанжал бўлишини ўйлаб, уйига киргизмагани, шунда И.Х. хонадон эшигини бузиб уйга кириб, маст ҳолатда жанжал қилгани, уни иккинчи телефони жиринглаб қолганини кўриб, ундан яшириб иккита телефон ишлатаётганлигини айтиб, қўллари билан бошига ва юзига ургани, сўнг И.Х. уни Жиззахга олиб кетишини айтиб турганида, укаси Н.Деҳқонов келиб, уни у ердан олиб кетганини, кейинроқ соғлиғи ёмонлашганлиги учун шифохонага мурожаат қилганини, ҳозирда соғлиғи яхши эканлигини, даволаниши учун 350.000-400.000 сўм сарфлагани, судланувчи И.Х.ни кечирмаслигини, у билан ярашмаслигини, унга нисбатан қонуний жазо берилишини сўради.
Юқоридагилардан ташқари, суд судланувчи И.Х.нинг айби, ишдаги хабарнома, суд-тиббий экспертизасининг хулосаси ҳамда иш материалларида тўпланган бошқа далиллар билан тўлиқ ўз исботини топди деб ҳисоблайди.

Шундай қилиб, И.Х. ўзининг юқоридаги ҳаракатлари билан Д.Азизовага соғлиғини олти кундан ортиқ, аммо йигирма бир кундан кўп бўлмаган муддатга бузилишига олиб келган қасддан баданига енгил шикаст етказиб, Ўзбекистон Республикаси ЖКнинг 109-моддаси 2-қисмида кўрсатилган жиноятни содир этган.

 Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги қарорининг 1-бандида “Судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратишлари лозим”лиги, қарорнинг 3-бандида “Жиноят кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак”лиги ҳақида тушунтириш берилган.

Суд юқоридаги Пленум қарори талабларига риоя қилиб, судланувчи И.Х.га жазо тайинлашда жазони оғирлаштирувчи ҳолатлар мавжуд эмаслигини, содир этилган жиноятнинг ижтимоий хавфлилик даражасини жиддий камайтирувчи ҳолатлар сифатида муқаддам судланмаганлигини, қилмишидан пушаймонлигини, содир этилган жиноят натижасида оғир оқибатлар келиб чиқмаганлигини, етказилган зарар тўлиқ қопланганлигини инобатга олган ҳолда унга нисбатан модда санкцияси доирасида белгиланган озодликни чеклаш жазоси тайинлашни лозим топди.
Шунингдек суд, жабрланувчи Д.Азизовага томонидан келгусида даъво келиб чиққан тақдирда моддий ва маънавий зарарни ундириш юзасидан фуқаролик иш юритув тартибида мурожаат қилиш ҳуқуқини қолдиришни лозим топди.
Юқоридагиларга кўра, суд Ўзбекистон Республикаси ЖПКнинг                 454-457, 460, 463, 465-468, 471, 473-моддаларини қўллаб,
Ҳ  У  К  М     Қ  И  Л  Д  И:

И.Х. (Xalilov Isomiddin Mjitovich) Ўзбекистон Республикаси ЖКнинг 109-моддаси 2-қисми билан айбли деб топилсин.

И.Х.га Ўзбекистон Республикаси ЖКнинг 109-моддаси               2-қисми билан 1 (бир) йил муддатга озодликни чеклаш жазоси тайинлансин.

Ўзбекистон Республикаси ЖКнинг 62-моддасига асосан И.Х.ни қамоқда сақланган ҳар бир кунини озодликни чеклаш жазосини бир кунига тенглаштириб, жазони 37 (ўттиз етти) кунини ўталган деб ҳисоблаб, ўташ учун 10 (ўн) ой 23 (йигирма уч) кун озодликни чеклаш жазоси қолдирилсин.

И.Х.га озодликни чеклаш жазосини яшаш жойида кеч соат 21 дан эрталаб соат 06 гача ўташи белгилансин.

И.Халиов зиммасига назорат қилувчи органнинг розилигисиз яшаш жойини ўзгартирмаслик ва Жиззах вилояти ҳудудидан ташқарига чиқмаслик каби қўшимча тақиқлар юклатилсин.
Жазони ижро этиш Бахмал туман ИИБ Пробация гуруҳи зиммасига юклатилсин. 

Жазо ўташ муддати маҳкум Бахмал туман ИИБ Пробация гуруҳи томонидан ҳисобга қўйилган кундан бошлаб ҳисоблансин.

 И.Х.га нисбатан қўлланилган қамоққа олиш эҳтиёт чораси бекор қилиниб, дарҳол суд залидан қамоқдан озод қилинсин. 

Д.Азизовага моддий ва маънавий зарарни ундириш юзасидан фуқаролик иш юритув тартибида мурожаат қилиш ҳуқуқи қолдирилсин.
Ҳукмдан норози тарафлар ҳукм эълон қилинган, судланувчи ва жабрланувчи ҳукм нусхасини олган кундан бошлаб йигирма сутка ичида Фарғона вилоят судига апелляция тартибида шикоят ёки протест билдиришга ҳақли.

